
દોહરા

ત્યારે પોપટ બોલીઓ, સાંભળ મારી બેન;

માબાપ આગળ ચાલે સહી, જે કરીએ તે ચેન. ૧૭૪

બાળક અતિ અન્યા કરે, મન ન ધારે માબાપ;

એવું જાણીને હું કહું, વેદ પૂરાણે છાપ. ૧૭૫

ગાંડું ઘેલું બોલવું, મનમાં ન આણે સોય;

તેમ હું રાજાને કહું, ખેદ મ ધરશો કોય. ૧૭૬



ચોપાઇ.

વાડ થઇને ચિભડાં ગળે, સોંઘી વસ્તુ ક્યાંથી મળે?

ખળું ખાતું હોય જો અન્ન, તો જીવે નહિ એ કે જન. ૧૭૭

કલ્પવૃક્ષ જો કેરી ખાય, તેનો ચોર ન પેદા થાય;

નવાણ પીતું હોયે નીર, જીવજંતુ ક્યમ ધરે શરીર. ૧૭૮

મા મારે પય પીતાં બાળ. સત્યવાદી જો બોલે આળ,

રાજા થઈને લૂટી લેય, પ્રજા કોણ આગળ જઇ કહેય. ૧૭૯

રામ જપંતા નરકે જશે, કહો કલ્યાણ જ કોનું થશે;

પિતા પુત્રીશું રમશે જાર, તે વાતનો કો પ્રીછે પાર. ૧૮૦

ગંગા નહાતાં પાપી થશે, વેદવચન કેમ સાચાં હશે;

વાહાર ત્યાંથી આવે ધાડ, તો પછી ક્યાંની કરશું આડ. ૧૮૧

મેઘ વરસંતા પથ્થર પડે, તેનો વાંક કોને શિરે ચડે;

ધણીને વિખ દે ઘરની નાર, કોણ સાચવે તેણે ઠાર. ૧૮૨

પુષ્પહાર થઇ વળગે સાપ, ત્યાં તે કોણ જાળવશે આપ;

અમૃત જાણી આપે પીજીએ, વિખ થાય દોષ કેને દીજીએ. ૧૮૩

કુંડળ કરડી ખાએ કાન, કોણ આગળ જઇ કરિએ જાણ;

ચંદન જાણી ધરીએ આપ, થાય અગ્નિ તો પૂરણ પાપ. ૧૮૪

મોટા જાણી જઇએ શરણ, દે ઘાત તો પામિએ મરણ;

ઘરનો દિવાન ચાડી ખાય, તો તે દુઃખ કોને કહેવાય. ૧૮૫

જો રળનારો ચોરી કરે, તો ભંડાર શી પેરે ભરે;

છાની થાપણ લોભે લે, તો શાખ આવી કુણ દે. ૧૮૬

કોઇ જાણી દુઃખ દિયે પ્રચંડ, તેને તો રાજા દે દંડ.

(પણ) રાજા થઇ લૂટી લે આપ, તો પ્રજાનું પૂરણ પાપ. ૧૮૭

